
Tórshavn, 16. oktober 2006
Viðv.   uppskoti til løgtingslóg um broyting í løgtingslóg um almenna forsorg – serlig bútilboð til heimleys
Víst verður til skriv dagfest 22. september 2006, har uppskot til nýtt § 32 e í forsorgarlógini ætlað serligum bútilboðum til heimleys er sent KSF til ummælis. Við uppskotinum fylgdi somuleiðis útkast til kunngerð hesum viðvíkjandi.

Sum útgangsstøði metir KSF tað vera gott, at hond nú verður tikin um hetta økið, sum í dag gevur bæði landi og fleiri av limakommununum hjá Kommunusamskipanini trupulleikar. 

Forsorgar- og serforsorgarøkið er í dag – undantikið ásetingina um forsorgarhjálp vegna vantandi barnaansing – ábyrgdarøki hjá landinum. Sambært nevnda uppskoti um bútilboð til heimleys fer ábyrgdin, ið her verður løgd á kommunurnar, at røkka langt inn í kjarnuøkið í forsorgarlógini, og fevnir harafturat um ein av tyngstu bólkunum í forsorgarlógini. 

Sambært uppskotinum, so er talan ikki bara um at veita búpláss til heimleys, men eisini um virkisfremjandi stuðul, umsorgan og aðra hjálp í gerandisdegnum. Í uppskotinum til kunngerð § 1, stk. 1 verður hetta meira útgreinað við endamáli, ið tilskilar, at tilboðini skulu virka fyri, at tey heimleysu stimbrast og mennast, fáa størri sjálvsræði og sjálvsábyrgd, og fáa vanligt samband við grannalag, næstringar, vinfólk v.m. 

KSF metir, at hetta í sjálvum sær fer at krevja sera nógv at sosialu umsitingunum í kommununum, harav fleiri ikki hava eina slíka enn.
Talan er um bæði varðandi og fyribils búpláss og virkisfremjandi tilboð v.m., sum nevnt omanfyri. Til hetta kann kommunan søkja stuðul frá landinum. Í hesum sambandi verður í viðmerkingunum til lógina sagt, at miðað verður eftir, at landskassastuðulin verður 2/3 av útreiðslunum. 
KSF staðfestir, at av tí at býtislykilin ikki er bindandi fyri landið, hava kommunurnar onga trygd fyri, at býtið verður so í longdini. Viðmerkjast kann, at fleiri dømi eru um slíka stuðulslóggávu við ógreiðum fíggjarligum býti millum land og kommunur – nevnast kunnu bókasavnslógin og bygdasavnslógin – har royndirnar greitt vísa, at stuðulin frá landinum broytist alt eftir fíggjarligu raðfestingunum hjá landsstýrinum, meðan ábyrgdin av tilboðnum/tænastuni framhaldandi er kommunal. 
KSF er ikki í iva um, at avleiðingin verður, at kommunurnar so líðandi koma at bera høvuðspartin av útreiðslunum. 
Sambært uppskotinum kann søkjast um stuðul bert fyri eitt ár í senn, og stuðulin skal nýtast í játtanarárinum. Áðrenn 15. februar árið eftir skal grannskoðaður roknskapur latast inn. KSF metir, at hetta eru sera ósmidligar treytir, tá hugsað verður um, at tey flestu tilboðini verða gjørd í sáttmála millum kommunur og privat. 
Harumframt verður ásett, at kommunurnar í sáttmála, sum landsstýrismaðurin skal góðkenna, kunnu gera avtalu við privat um at røkja uppgávuna fyri seg. Hetta kann hava við sær, at kommunur í sáttmála binda seg til at veita stuðul til privatan felagsskap uttan at hava trygd fyri, at landið framhaldandi fer at gjalda sín part.

Tilboðini eftir lógini skulu góðkennast av landsstýrismanninum – áðrenn skulu tey tó fyrst  ummælast av ávikavist Almannastovuni, Landslæknanum, Arbeiðseftirlitinum og Brunaumsjónini. 
KSF metir, at henda skipan fer at hava við sær sera umfatandi krøv til bygningar hjá kommununi og privatum. Hetta eru krøv, sum ikki eru í sama mun sum í dag við tað, at kommunan ikki hevur ábyrgd av tilboðum og tiltøkum til heimleys, men bert veitir stuðul til privatar felagsskapir, ið taka sær av uppgávunum.
Hetta skal eisini síggjast í ljósinum av, at stuðulin frá landinum ikki verður latin til íløgur, men bert til nettorakstur, tvs. tá húsaleiga o.a. er drigið frá rakstrarútreiðslunum. Eingin trygd er tí fyri, at landið eisini framyvir ber sín part av útreiðslunum, og landið sleppur sær harumframt heilt undan at varða av íløgum, samstundis sum nýggj og herd krøv verða sett kommununum. Fíggjarligu avleiðingarnar fyri kommunurnar bara at uppfylla krøvini frá nevndu myndugleikum kunnu tí verða sera stórar.
Í lógini verður bólkurin heimleys lýstur sum persónar við víðfevndum sosialum trupulleikum, sum ikki eru førir fyri at útvega sær ella fasthalda ein varandi bústað. Í viðmerkingunum verður hetta útgreinað nakað, tó ikki heilt neyvt – nevnt verður, at talan er um bráðfeingis ella (longri)varandi umfatandi sosialir og persónligir trupulleikar, herundir serliga trupulleikar av rúsevnismisnýtslu. 
Fyri at ikki nakað ivamál skal verða, metir KSF tað vera týdningarmikið, at avmarkingin av hvør, hvussu og nær ein er heimleysur, er púra greið í lógini.

Tað er eisini ógreitt, hvat hugtakið tilhaldskommuna er. Ein “tilhaldskommuna” er ikki allýst í t.d. lógini um fólkayvirlit. Sambært viðmerkingunum er tað har, viðkomandi persónur vanliga heldur til. Hvar persónurin vanliga heldur til eftir at viðkomandi er vorðin heimleysur er sostatt altavgerandi fyri, hvør kommuna skal rinda og taka ábyrgd. Einki er ásett í uppskotinum um, hvussu hetta hugtak skal skiljast meira nágreiniliga, eins og einki er ásett um, hvussu ein ósemja millum tvær kommunur um henda spurning verður loyst. 
KSF metir, at uppgávan er felagskommunal, og at kommunurnar tí í felag skulu vera við til at fíggja økið eftir reglum, sum kommunurnar kunnu standa fyri.

Ein av grundgevingunum, ið sett verður fram fyri, at kommunurnar eiga at varða av hesum øki, er, at tað er í kommununum, tey heimleysu eru, og at kommunurnar tí eru tær nærmastu at kenna tørvin og taka sær av honum. KSF hevur ført júst hetta fram fleiri ferðir sum grundgeving fyri, at kommunurnar eiga at yvirtaka alt forsorgarøkið, sum tað er – og ikki bert í pettum, sum tað her verður lagt upp til. Hetta er tí ikki nøktandi. 
Lógarásettu tilboðini og herdu krøvini til kommunurnar kunnu hava tann vansa við sær, at lógin verður at virka atdragandi og harvið økja um sosiala trupulleikan. Sum heild metir KSF, at størri dentur átti heldur verið lagdur á fyribyrgjandi tiltøk til tess at nýggj heimleys ikki áhaldandi leggjast afturat. 

Uppskotið sum tað liggur er sera víðfevnt og prinsippielt fyri kommunurnar. Hóast KSF hevði umboð í arbeiðsbólkinum, ið gjørdi álit um støðuna hjá teimum heimleysu, so skal tó verða gjørt vart við, at Almanna- og heilsumálaráðið átti eisini at tikið KSF við í arbeiðið at evna sjálvt lógaruppskotið til frá byrjan serliga tá hugsað verður um tær víðfevndu avleiðingar, uppskotið hevur fyri kommunurnar. 

